
Basel: douze points
Dr Nemo hett in Malmö gsunge
und alli andere Länder bezwunge.
Dr näggscht ESC findet in dr Schwyz statt,
alli, usser d SRG, finde das glatt.
Sofort bewäärbe sich alli Stedt,
will jeedi soone Event gäärn bi sich wett.
Numme Aini tiggt anderscht, das waiss me joo
und dorum het Basel dr Zueschlaag bikoo.
D Stadt rischtet sich fir e riisig Fescht,
fyr alli eppis Tolls und numme s Bescht.
Miir Runzlebieger sind an dr Front drbyy
und wisse scho hit, was alles wird syy.
Mir zaige euch doo dää ESC Hit
und veroote au scho was fir e Gwinner s git.

Startnummere ains: Belgium
Uff franzeesisch singt dr Sugar boy
«J’aime la vie », y bi kainere treu

Startnummere zwai: Greece
Sirtaki isch dää griechischi  Danz
D Xanti hipft umme und singt en ganz

Startnummere drei: Iceland 
Die YYsigi vo Island isch haiss und kalt
und bringt iire Song mit voller Gwalt

Startnummere vier: France
Jetzt kunnt d Grand Nation mit vyyl Gschicht,
s Lied isch aifach und ganz schlicht

Startnummer Fimf: Ireland
In Irland isch s Graas allewyl griener
de rotheerig Liam singt vo friener

Startnummere säggs: Norway
D Vikhild gröölt s Lied uus voller Bruscht
wie ne Wikingere singt sy vo iirem Fruscht

Startnummere siebe: Italy
Im Zentrum stand ych, das isch ganz glaar
singt d Assunta von Bella Italia

Startnummere acht: Danmark
D Saba singt dr Aquavit sigg  toll,
dä miess me suffe, ex und skol.

Startnummere nyyn: United Kingdom
S Lääbe isch wäder schwarz no wyss
Räbbt dr Papa Joe und zaigt si Gebiss.

Startnummere zää: Cyprus
Zypere isch e Insle an dr Sunne 
und hett dä Aaloos no  gaar nie gwunne

Startnummere elf: Finland
Die finschtere Mächt uss Finnland kemme,
wie Troll dien sie uff die Biiny renne

Startnummere zweelf: Australia
D Taddelik vo Australie macht am ESC mit
deert unde finde sie daas voll dr Hit

Startnummere dryzää: Sweden
Schwede kunnt mit ere danzende Katz
und maint mit däm kunnt sy uff dr eerschti Blatz

Startnummer viirzää: Netherlands
In Holland leen Dulpe d Grachte grache
dr Mohammed verkiiblets fascht vor Lache

Es sin alli duure und jetzt goot s los,
s wird aaglitte, zellt, addiert ganz gross.
Alli loobe Basel, es isch famoos
Jubel im Joggeli und uff dr Stroos.
Dr Gwinner vom Oobe, dää stoot scho fescht,
Basel : douze points, Duu bisch die Bescht !

D Ladäärne-Uusstellig uff em Minschterplatz und d Waage- und Reggwisyte-Uusstellig bi 
dr Kasäärne sin vom Määntig znacht bis am Mittwuch demoorge! Deert und an de 3 Ver-
kaufsständ (CINS) in dr Stadt ka men au alli Zeedel und Schnitzelbängg, d Blaggedde und 
dr Rädäbäng kaufe. Am Frytig, 14. Meerz und Samschtig, 15. Meerz 2025 findet uf em Barfi 
die 1. Lektion statt. Fasnacht für alli zum Kennelehre und Usprobiere! jetzt-fasnacht.ch D 
Zeedellääsede isch am Sunntig noo dr Fasnacht 2025, am 16. Meerz, vom Finfi bis am Sii-
beni zoobe, in dr Baseldytschi Bihni (im Lohnhof 4). D Foyer-Bar isch vom Vieri ewägg offe.


